
Arartekoaren 2023R-280-21 Ebazpena, 2023ko martxoaren 21ekoa. Honen bidez 

Eusko Jaurlaritzako Lan eta Enplegu Sailari gomendatzen zaio azter dezala berriz 

diru-sarrerak bermatzeko errentaren eta etxebizitzarako prestazio osagarriaren 

ordainketaren etendura, ez baita gertatu inolako arau-hausterik errentatzaileak 

etxebizitzaren errentamendu-kontratua berandu erregistratzeagatik Hiri Finken 

Errentamendu Kontratuen Erregistroan. 

 

 

Aurrekariak 

 

1. Herritar batek kexa aurkeztu zion Arartekoari, ez baitzegoen ados Lanbidek diru-

sarrerak bermatzeko errenta (DSBE) eta etxebizitzarako prestazio osagarria (EPO) 

etetearekin eta bi etenaldi daudelako iraungitzeko prozedura bat abiaraztearekin.  

 

Enplegu-erakunde autonomoak prestazioak etetea erabaki zuen 2020ko ekainaren 

20an. Erabaki hori hartzeko arrazoia izan zen prestazioak jasotzen zituenak ez zuela 

aurkeztu eskatu zitzaion dokumentazioa horretarako ezarritako epealdiaren barruan. 

Hain zuzen ere:  

 

“- Nota simple de la vivienda en la que reside. 

- Justificante de registro del contrato de arrendamiento y depósito de la 

fianza en el Registro de Contratos de Arrendamiento de Fincas Urbanas, por 

medio de BIZILAGUN, por alquiler realizado entre (…) y (…).  

- Presentar el documento que acredite que está inscrita en Etxebide.” 

 

Kexagileak Arartekoari jakinarazi zion ebazpen honen aurreko entzunaldi-

izapidearen eta dokumentazio-errekerimenduaren berri eman zitzaionean, ezin izan 

ziela jaramonik egin, administrazio-bulegoak jendearen arretarako itxita zeudelako 

Covid-19ak eragindako krisiagatik. Adierazten du orduan Lanbidera deitu zuela eta 

esan ziotela administrazio-aldiak etenda zeudela eta aurkez zezala dokumentazioa 

murrizketak arintzen zirenean eta Lanbideren bulegoak berriro zabaltzen zirenean.  

 

Bulegoak berriz ireki zituztenean, kexagilea saiatu zen hitzordua eskatzen bere 

erreferentziazko bulegoan, (…), baina ezin izan zuen harremanetan jarri ekainaren 

15era arte. Azkenik, ekainaren 26rako hitzordua eman zioten. Orduan, eskatutako 

dokumentazio guztia bidali zuen (Lanbideren frogagiria, 2020/XXX erreferentzia 

duena), errentatutako etxebizitzari buruzkoa. Dena dela, ez zuen aurkeztu alokairu-

kontratua Hiri Finken Errentamendu Kontratuen Erregistroan erregistratuta 

dagoelako ziurtagiria, zeren eta, bere esanetan, Zuzenean zerbitzuaren bulegoetan 

esan baitzioten higiezinaren jabeak eskatu behar zuela inskripzioa.  

Lanbideren etendura-ebazpena, kexa eragin duena, 2020ko ekainaren 20koa da, 

hau da, kexagileak dokumentazioa aurkeztu baino egun batzuk lehenagokoa, baina 

hitzordua eskatu ondokoa.  

 

Kexagileak aukerako berraztertzeko errekurtsoa aurkeztu zuen 2020ko uztailaren 

27an (Lanbideren frogagiria, 2020/XXX erreferentzia duena).  

 

Geroago, errekurtsoa ebatzi baino lehen, urriaren 26ko ebazpenaren bidez Lanbidek 

interesdunaren prestazioen etendura mantentzea dekretatu zuen; kasu honetan, 

bakarrik aipatzen zen alokairu-kontratua Etxebiden erregistratzeko eskatu delako 

ziurtagiria falta zela aurkezteko. Deigarria da enplegu-erakunde autonomoak bi 

prestazioen etendura mantentzea, EPOrena bakarrik mantendu beharrean.  

 

Azkenik, etxebizitzaren errentatzaileak inskripzioa eskatu delako frogagiria eman 

zion kexagileari, eta hark Lanbideri helarazi zion 2021eko otsailaren 1ean 

(frogagiriaren erreferentzia: 2021/XXX). Gainera, prestazioak berriro jasotzen 

hasteko eskatu zuen.  

 

2021eko martxoaren 25ean berriz jasotzen hasi zen DSBE eta EPO (ondorioak 

urteko bereko otsailean hasi ziren sortzen). Beraz, kexagileari ez zaizkio ordaindu 

prestazioak 2020ko ekainetik 2021eko otsailera bitarteko hiletan, biak barne.  

 

Lanbide ohartu zen kexagilearen prestazioak indarrean egon ziren bi urteko aldian 

bigarrenez eten zirela, eta horregatik, abenduaren 23ko 18/2008 Legeak —

azaroaren 24ko 4/2011 Legeak aldatzen duenak— 28.1.e) artikuluan ezartzen 

duenaren arabera, haiek azkentzeko prozedura abiarazi zuen. Azkenik, enplegu-

erakunde autonomoak adierazi du prestazioak ez zirela azkendu, erabaki batzuen ez 

zela bidezkoa etendura mantentzea hartzea prestazioen indarraldiko bigarren 

etenduratzat.  

 

2. Arartekoak kexa izapidetzeko onartu ondoren, azaldu berri diren arrazoien 

inguruko informazioa eskatu zuen: Era berean, aldez aurretik Lanbideri zenbait ohar 

helarazi zizkion; geroago azalduko dira, gauzak errepikatzen ez ibiltzeko.  

 

Erakunde honek argibide gehiago eskatu zituen honako puntu hauei buruz:  

 

a) Eskatutako dokumentazioa — bere eskuetan zuena— epearen barruan 

aurkeztu zuen arren, Lanbidek diru-sarrerak bermatzeko errenta jasotzeko 

eskubidea etetea erabaki izanaren arrazoi zehatzak. 

b) Zer iritzi duzun errentariei eta azpierrentariei ondorio horietarako alokairu-

kontratua Eusko Jaurlaritzaren erregistroan inskribatzeko eskatzeko 

betebeharrik ez izatearen harira egin ditugun gogoeten inguruan. 

 

c) Kexagileak 2020ko uztailaren 27an jarritako errekurtsoaren izapidetze-

egoera. Arren eskatzen dizut, ebazpena ematean, haren kopia helaraz 

diezaguzun. 

 

d) Iraungitzeko prozeduraren izapidetze-egoera. 

 

e) Kexaren xedearekin erlazionatuta dagoen eta gure jardunerako 

interesgarria izan daitekeen beste edozein inguruabar. 

 

Lanbidek ez zuenez erantzun eskatutako aldian, 2021eko maiatzean 

errekerimendua egin genion, eta gogorarazi genion erakunde honi lehentasuna 

emanik eta albait lasterren erantzun behar diola, Ararteko erakundea sortu eta 

arautzen duen otsailaren 27ko 3/1985 Legeak 23. artikuluan ezartzen duen 

moduan. 

 

3. Lanbidek bere zuzendari nagusiaren txostenaren bidez erantzun zion Arartekoari. 

Hara: 

 

“Interesdunaren espedientea ikusi dugu, eta egiaztatu dugu 2020ko 

ekainaren 20an prestazioak eten zizkiotela eskatutako dokumentazioa garaiz 

ez aurkezteagatik. 

 

Zehazki, honako hauek ziren entregatu beharreko dokumentuak: 

etxebizitzaren ohar soila, errentamendu-kontratuaren ziurtagiria, Hiri 

Finketako Kontratuen eta Errentamenduen Erregistroan fidantzan utzi izanaren 

ziurtagiria eta Etxebiden izena emanda dagoela egiaztatzen duen agiria. 

 

2020ko martxoaren 13ko data duen errekerimendu baten bidez eskatu 

zioten dokumentazio hori, eta urte bereko apirilaren 21ean jaso zuen. 

 

Interesdunak adierazi duenez, COVIDaren pandemiaren ondorioz ezin izan 

zuen dokumentazioa aurkeztu, bulegoak itxita zeudelako. 

 

Azkenik, Lanbiderekin harremanetan jarri ahal izan zen, eta ekainaren 26rako 

hartu zuen hitzordua; egun hartan aurkeztu zuen lortu ahal izan zuen 

dokumentazioa. 

Gero, uztailaren 27an, interesdunak berraztertzeko errekurtsoa jarri zuen. 

Bertan, bere burua defendatzeko adierazi zuen bulegoak pandemiarengatik 

itxita zeudelako ezin izan zuela eskatutako dokumentazioa aurkeztu eta, 

hortaz, alarma-egoera amaitu bezain laster eskatu zuela hitzordua eta 

ekainaren 26an bertaratu zela. 

 

Egia izan arren administrazioaren artxiboetan dokumentazioaren zati bat 

dagoela, nahiz eta legezko epetik kanpo aurkeztu, egia da, baita ere, ez 

zituela aurkeztu errentamendu-kontratuaren ziurtagiria eta Hiri Finketako 

Kontratuen eta Errentamenduen Erregistroan fidantza utzi izanaren 

ziurtagiria1 (Bizilagun zerbitzua), eskatu zioten moduan. 

 

Hori dela-eta, berriro eskatu zioten dokumentazioa, 2020ko uztailaren 21eko 

errekerimenduaren bidez, baina ez zuen 2021eko otsailaren 2ra arte 

aurkeztu. 

 

Beraz, kasu honetan ondorioztatu behar dugunez, Lanbidek legearekin bat 

jardun zuen une oro, interesdunak ez zuelako eskatutako dokumentazio 

guztia aurkeztu. 

 

Ondoren, hainbat aldiz eskatu zuen prestazioak berrabiarazteko. Lanbidek, 

ordea, bi urteko aldian bigarren aldiz eten zizkiotenez prestazioak, iraungitze-

prozedura abiatu zuen 2021eko otsailaren 2an, abenduaren 23ko 18/2008 

Legearen 28.1 artikuluan oinarrituta; hala ere, oraindik ez da prozedura 

burutu. 

 

Errekurtsoaren izapidetze-egoerari dagokionez, jakinarazi behar dizugu 

erantzunaren zain dagoela. 

 

Bestalde, 2021eko otsailaren 2an, prestazioa berrabiarazteko eskatu zuen 

interesdunak, eta, 2021eko martxoaren 25ean, Lanbidek onetsi egin zuen. 

 

Prestazioa berritzea eskatu zuen, eta, horri buruz, adierazi beharra daukagu 

2021eko martxoaren 26an berritu zela, Lánbideren ebazpen baten bidez; 

bada, behar bezala jakinaraziko da.” 

 

4. Arartekoak enplegu-erakunde autonomoaren txostena aztertu zuen. Bertan 

Lanbidek adierazten zuen prestazioak berriz ordaintzen hasi zela 2021eko 

martxoaren 25az geroko ondorioekin, eta erabaki zuela etendura kontuan ez 

 
1  Atal honetan azpimarratutakoa Arartekoarena da. 

edukitzea 18/2008 Legearen 28.1.e) artikuluaren itzalpean. Ondoren beste 

informazio-eskaera bat bidali zion Lan eta Enplegu Sailari, eta bertan adierazten 

zuen ezen, prestazioak berriz ordaintzen hastea eta haiek azkentzeko prozedura 

bertan behera uztea oso ontzat jotzen bazituen ere, artean sumatzen zuela ez zela 

egon legezko oinarri nahikorik kexagilearen prestazioen etendura mantentzeko.  

 

Funtsean, errentariei eta azpierrentariei eskatzen zaie aurkezteko alokairu-kontratua 

Eusko Jaurlaritzaren erregistroan inskribatuta dagoelako ziurtagiriaren kopia, eta 

Arartekoak jakin nahi zuen ea aukerarik zegoen hori aldatzeko.  

 

Lanbidek ez zuenez erantzun eskatutako aldian, 2022ko ekainean beste 

errekerimendu bat egin zitzaion, eta gogorarazi zitzaion erakunde honi lehentasuna 

emanik eta albait lasterren erantzun behar diola, Ararteko erakundea sortu eta 

arautzen duen otsailaren 27ko 3/1985 Legeak 23. artikuluan ezartzen duen 

moduan. 

 

Ebazpen hau eman denean, 2023ko martxoan, oraindik ez da jaso Arartekoak Lan 

eta Enplegu Sailari 2022ko urtarrilean bidalitako informazio-eskaeraren erantzunik, 

eta horregatik ulertu dugu ez duela aztertuko Lanbideren jarrera.  

 

Beharrezko egitate eta zuzenbide elementuak dauzkagula uste dugunez, honako 

gogoeta hauek egin nahi ditugu: 

 

 

Gogoetak 

 

1.- Lehenik eta behin, Arartekoak adierazi nahi du kezkatuta dagoela Lanbide-

Euskal Enplegu Zerbitzua atzeratu egin delako erakunde honek egindako laguntza-

eskaerei erantzutean.  

 

Lanbidek hilabeteko epealdia igarotakoan erantzun zion lehen informazio-eskaerari, 

hain zuzen ere eskaera bidali zitzaionetik 8 hilabete igarotakoan. 

 

Bigarren informazio-eskaera dela-eta, azpimarratu behar da oraindik ez zaiola 

erantzun, igorri zenetik urtebete baino gehiago igaro arren eta errekerimendua 

bidali arren (honi ere ez zaio erantzunik eman). 

 

Horregatik guztiagatik, Arartekoak Lanbideri gogorarazi nahi dio legez defentsa-

erakunde honi lehentasunarekin eta presarekin erantzun behar diola, Ararteko 

erakundea sortzen eta arautzen duen otsailaren 27ko 3/1985 Legearen 

aginduarekin bat etorriz. 

2.- Lanbidek kexagilearen DSBE eta EPO etetea erabaki zuen (2020ko ekainaren 

20ko ebazpena), ez ziela garaiz jaramon egin 2020ko martxoaren 13ko entzunaldi-

izapideari eta dokumentazio-eskaerari (urte bereko apirilaren 21ean jakinarazi 

zitzaizkion).  

 

Horren ildotik, 2020ko martxoaren 14an alarma-egoera dekretatu zen Estatu 

Espainolean2, eta horren ondorioz epealdi administratiboak3 etenda gelditu ziren 

ekainaren 1era arte, orduan onetsi baitzen 537/2020 Errege Dekretua, maiatzaren 

22koa (honen bidez Epealdi administratiboen etendurari buruzko martxoaren 14ko 

463/2020 Errege Dekretuaren hirugarren xedapen gehigarria indargabetu zen).  

 

Esan den bezala, Lanbideren errekerimendua 2020ko apirilaren 21ean jakinarazi 

zitzaion kexagileari, eta hark, egoera normalean, 10 egun balioduneko epealdia 

edukiko zuen dokumentazioa aurkezteko, hau da, 2020ko maiatzaren 5era arte. 

Hala ere, prozesu-epealdiak eta epealdi administratiboak eten zirenez, 10 eguneko 

epealdia etenda egon zen 2020ko martxoaren 14tik ekainaren 1era arte, eta horren 

ondorioz kexagileak dokumentazioa aurkezteko azken eguna 2020ko ekainaren 12a 

izan zen.  

 

Kexagileak hitzordua eskatu zuen jendearentzako arreta berriz abian ipini zenean, 

eta 2020ko ekainaren 26ra arte ezin izan zuen lortu eta agiriak aurkeztu. 

Horregatik, interesdunak ez zuen aurkeztu eskatutako dokumentazioa 

errekerimenduan ezarritako 10 eguneko epealdian, ezta Osasun-krisiaren egoera 

kudeatzeko alarma-egoera deklaratzen duen martxoaren 14ko 463/2020 Errege 

Dekretuak etendako prozesu-epealdiak eta epealdi administratiboak berriz 

zenbatzen hasi ondoren ere. Halaber, ebazpena eman aurretik ere ez zuen aurkeztu, 

Herri Administrazioen Administrazio Prozedura Erkidearen urriaren 1eko 

39/2015 Legeak 73. artikuluan ezarri arren4.  

 

 
2  463/2020 Errege Dekretua, martxoaren 14koa, osasun-krisiaren egoera kudeatzeko alarma-egoera 

deklaratzen duena.  
3  Martxoaren 14ko 463/2020 Dekretuaren bigarren xedapen gehigarria. Prozesu-epealdiak etetea. 
4  39/2015 Legea, izapideak betetzeari buruzkoa, 73. artikulua: “1. Interesdunek bete beharreko izapideak 

hamar eguneko epean egin beharko dira, dagokion egintza jakinarazi eta biharamunetik zenbaturik, 

dagokion arauak bestelako eperik ezartzen ez badu.  

2. Prozeduraren edozein unetan, Administrazioak, irizten badio interesdunen egintzaren batek ez dituela 

betetzen behar diren betekizunak, hala jakinaraziko dio egintzaren egileari, eta hamar eguneko epea 

emango dio egintza hori behar bezala betetzeko.  

3. Aurreko zenbakietan xedatutakoa betetzen ez duten interesdunek dagokion izapiderako eskubidea 

galdu dutela deklaratuko da. Hala ere, interesdunaren jarduketa onartuko da, eta legezko ondorioak izango 

ditu, baldin eta epea iragantzat jotzen den ebazpena jakinarazten den eguna baino lehen edo egun horren 

barruan gertatzen bada.” 

Nolanahi ere, gogoan eduki behar da kexagileak erakunde honi adierazi ziola 

eragozpen handiak izan zituela Lanbideren bulegorako hitzordua lortzeko 2020ko 

ekainaren 1ean berriz ere aurrez aurreko arreta ematen hasi ondoren.  

 

Horren ildotik, Arartekoak badaki Lanbideren bulego batzuetan atzerapen handiak 

gertatu zirela. 2020ko azaroaren 5ean Arartekoaren 4/2020 Gomendio Orokorra 

eman zen; gaia: Herritarrenganako arreta indartzeko beharra, administrazio 

publikoekiko harremanetan dituzten eskubideak baliatzean kalteak saihesteko eta 

bazterkeria digitalaren kontra borrokatzeko neurriak hartzeko beharra, larrialdi 

egoeretan, Covid-19aren pandemiaren ondoriozko egoeretan, besteak beste. 

Bertan adierazten zen administrazioak berriz ere herritarrei aurrez aurreko arreta 

ematen hasi ondoren administrazio askotan telefonoa gainezka egon zela edo ez 

zitzaiola jaramonik egiten, eta ondorioz ezin izan zela hitzordurik eskatu ez 

laguntza-eskaerei erantzun. Arartekoak jakin zuen hori hainbat aldiz gertatu zela 

lehen aste haietan.  

 

Beste kasu batzuetan, hitzordua lortzeko posta elektronikoko helbide bat eta 

sakelako telefono bat eskatzen ziren, eta aukera horiek ez daude beti eskuragarri 

pertsona guztientzat, pertsona nagusi batzuen kasuan, adibidez. 

 

Gainera, aurrez aurreko arreta ezinezkoa zen eta hitzorduak erantzungailu baten 

bidez eman behar ziren, langile publiko batekin hitz egin gabe, eta horregatik 

eragozpenak larritu ziren, eta herritarrek nolabaiteko babesgabetasun sentsazioa 

izan zuten, ezin zutelako Administrazio Publikoarekin harremanetan jarri. 

 

Erakunde honek uste du beharrezkoa dela herritarrek administrazioarekin dituzten 

harremanen inguruan egiten dituzten jardueren irakurketa malguagoa egitea. Hori 

dela-eta, kexagileak azaldu du zergatik ezin izan zuen aurkeztu dokumentazioa 

entzunaldi-izapidean ezarritako 10 eguneko epealdian: batetik, administrazio 

eskudunen bulegoak itxita egon ziren eta ez zen aurrez aurreko arretarik ematen; 

bestetik, Lanbideren erreferentziako bulegoan ez zioten eman hitzordua 2020ko 

ekainaren 26ra arte.  

 

Horregatik guztiagatik, kexagileak ez zituen aurkeztu enplegu-erakunde 

autonomoak eskatutako agiriak ezarritako epealdiaren barruan, egia da, baina 

Arartekoaren ustez irakurketa malguagoa eta herritarren interesen aldekoa egin 

zitekeen, kontuan hartuta zein ezohikoa izan zen osasun-krisiak ekarri zuen egoera 

eta nolako arazoak izan ziren telefono bidezko arreta bulegoak 2020ko ekainaren 

1ean zabaldu ondoko lehen asteetan.  

3.- Lanbidek honako hau baino ez zuen kontuan eduki DSBE eta EPO jasotzeko 

eskubidea mantentzeko: ez zela aurkeztu etxebizitzaren errentamendu-kontratua 

Hiri Finken Errentamendu Kontratuen Erregistroan inskribatuta dagoelako frogagiria. 

Hala ere, kexagileak zeukan dokumentazioa aurkeztu zuen, eta Lanbideren 

errekerimenduaren berri eman zion errentatzaileari, eta hark 2021eko otsailean 

erantzun zion. 

 

Erakunde honek berriz ere adierazi nahi du, aurreko beste espediente batzuetan 

egin duen bezala5, DSBEren eta EPOren araudian ez zela ezartzen betebehar hori, 

eta etxebizitzaren sektoreko araudian ere ez.  

 

Gainera, aurrekarietan esan den bezala, deigarria da bi prestazioak, DSBE eta EPO, 

etetea, erakunde honek izapidetu dituen beste kexa-espediente batzuetan enplegu-

erakunde autonomoak EPOrako baino ez baitu ezartzen errentamendu-kontratua 

erregistroan inskribatuta egon beharra.  

 

Nolanahi ere, Arartekoaren ustez ez dago legezko funtsik esateko inskripzio hori 

ezinbestekoa edo nahitaezkoa dela DSBE edo EPO jasotzeko eskubide subjektiboa 

edukitzeko. Izan ere, hori ez da arautzen 18/2008 Legean, ez hori garatzen duen 

147/2010 Dekretuan ere. Era berean, ez da beharrezkotzat jotzen etxebizitzarako 

prestazio osagarriari buruzko urtarrilaren 12ko 2/2010 Dekretuan. 

 

Horren ildotik, Arartekoak gogorarazi behar du administrazioa legezkotasun 

printzipioari lotuta dagoela. Bada, horren arabera botere publikoak indarrean 

dagoen legeriari jarraikiz jardun behar du. Espainiako Konstituzioaren 103. 

artikuluan jasotako printzipio orokor horrek administrazioa jardutera behartzen du, 

konstituzio aginduz eta legearen eta zuzenbidearen mende jarriz erabat. 

 

Aldiz, DSBEren eta EPOren titularrek errentamendu-kontratua Eusko Jaurlaritzaren 

erregistroan inskribatu beharra Lanbideren irizpideen dokumentuan aipatzen da 

(2022ko urtarrilean argitaratu zen6), bertan honako hau ezartzen da:  

 

“3.1. Errentamendu-kontratuaren titulartasuna (…) Lanbiden aurkeztutako 

errentamendu-kontratu guztiek (ez azpierrentamenduko kontratuek) 

 
5  Arartekoaren 2018R-1648-17 Ebazpena, 2018ko maiatzaren 24koa. Eusko Jaurlaritzako Enpleguko 

eta Gizarte Politiketako Sailari gomendatzen zaio baliogabetu dezala herritar bati diru-sarrerak 

bermatzeko errenta eta etxebizitzetarako prestazio osagarria ukatu zizkion ebazpena. Eskuragarri 

hemen: https://www.ararteko.eus/eu/arartekoaren-2018r-1648-17-ebazpena-2018ko-maiatzaren-

24koa.  
6  Eskuragarri hemen: 

https://www.lanbide.euskadi.eus/contenidos/informacion/rgi_criterios/eu_def/adjuntos/Criterios-

octubre-22-euskera.pdf.  

https://www.ararteko.eus/eu/arartekoaren-2018r-1648-17-ebazpena-2018ko-maiatzaren-24koa
https://www.ararteko.eus/eu/arartekoaren-2018r-1648-17-ebazpena-2018ko-maiatzaren-24koa
https://www.lanbide.euskadi.eus/contenidos/informacion/rgi_criterios/eu_def/adjuntos/Criterios-octubre-22-euskera.pdf
https://www.lanbide.euskadi.eus/contenidos/informacion/rgi_criterios/eu_def/adjuntos/Criterios-octubre-22-euskera.pdf

ezinbestean egon behar dute Hiri Finken Errentamendu-kontratuen 

Erregistroan inskribatuta. 

 

(…) Errentatzaileak fidantza gordailutzeko betebeharra bete ez badu, 

errentariak Zuzenean-en aurkeztu behar du «Kontratua Hiri Finken Alokairu 

Kontratuen Erregistroan inskribatzeko eskaera», errentamendu-kontratuarekin 

batera. Lanbidek onartuko du Zuzenean-ek emandako egiaztagiria, frogatzen 

duena errentariak aurkeztu duela errentamendu-kontratuen erregistroan 

inskribatzeko eskaera edo inskripzio-ziurtagiriaren eskaera. 

 

Gainera, maizterrak inskripzioa egiaztatu ahal izango du gordailu-frogagiria 

edo inskripzio egiaztagiria emanez. 

 

Errentatzaileak halakorik ez badu edo ematen ez bazaio, maizterra Zuzenean 

zerbitzura joango da, eta erregistroa izapidetuta badago, hori egiaztatzen 

duten agiriak emango dizkiote 

 

Errentatzaileak ez baditu inskripziorako izapideak egin, maizterrak Zuzenean 

zerbitzuan eskatu ahal izango du erregistroan inskribatzeko, behar bezala 

betetako azalpen-eskaera dokumentua aurkeztuta. Azalpen-eskaera aurkeztu 

dela frogatzen bada, betebeharra betetzat joko da.” 

 

Horren ildotik, Arartekoak berriz ere argitu nahi du Lanbideren irizpideen 

dokumentua formala dela, ez baita ahaztu behar barruko jardunerako baino ez dela. 

Jakina, dokumentu hori publikoa izateak segurtasun juridiko handiagoa ematen 

diote DSBEren eta EPOren titularrei, baina, Arartekoaren iritziz, ez dator bat 

Zuzenbidearekin betebehar baten lege-oinarri bakarra dokumentu hori izatea.  

 

Administrazioen zirkularrak, jarraibideak eta antzeko agiriak direla-eta, kontuan 

eduki behar da Auzitegi Gorenaren 215/2021 epaia, 2021eko urtarrilaren 26koa7, 

eta, azalpenen argitasunagatik, Auzitegi Gorenaren 2020ko ekainaren 11ko autoa8, 

jarraibideen eta zirkularren izaera juridikoari buruzkoa, hitzez hitz ekarri behar da 

hona: 

 

“…con independencia del nomen iuris que puedan adoptar tales resoluciones, 

las meras instrucciones carecen de naturaleza reglamentaria, al tratarse de 

una manifestación de la potestad autoorganizativa de la Administración 

pública, consistente en la capacidad de dirigir la actividad interna, mediante 

 
7  ECLI:ES:TS:2021:215.  
8  ECLI:ES:TS:2020:4421A. 

https://www.poderjudicial.es/search/TS/openDocument/dd6b139efdccb478/20200713

órdenes o pautas de funcionamiento de los órganos superiores a los inferiores 

que dependan jerárquicamente entre sí. De este modo, al no innovar ni 

formar parte del ordenamiento jurídico, en el que se integra, la instrucción no 

trasciende a los ciudadanos, al quedar reservada al ámbito interno de la 

propia Administración pública9 (efectos ad intram), aun cuando tengan la 

vocación de regir en las relaciones de los respectivos órganos administrativos 

con los ciudadanos dentro del ámbito establecido por la norma legal o 

reglamentaria que regule una determinada actividad prestacional o de relación 

con ellos.”  

 

Horrek esan nahi du prestazio bat eskuratzeko eta mantentzea betekizun 

espezifikoak jarraibide baten bidez zehaztea ez dela bakarrik barneko kontu bat, ez 

eta autoantolaketari lotutako kontu bat; aitzitik, administrazio-antolamendutik 

kanpoko hirugarrenak lotzen ditu. Eta, gainera, ex novo arautzen ditu garrantzi 

bereziko gaiak (esan liteke gai horiek erregelamendu batean arautu behar direla, eta 

ez instrukzio edo irizpide-agiri huts batean). 

 

Adierazpen judizial horiekin bat etorriz, defentsa-erakunde honek uste du 

autoantolaketarako eta barne-informaziorako emandako barne-erabilerarako 

dokumentu bat, nahiz eta argitaratuta egon, babesten duen beste arauzko oinarririk 

eduki ezean, ezin dela erabili DSBE eta EPO jasotzeko baldintza gehiago ipintzeko, 

ez eta jasotzeko eskubidea eteteko.  

 

Azkenik, argigarri gisa, aipatu behar da betebehar hau Inklusiorako eta Diru-

sarrerak Bermatzeko Euskal Sistemaren abenduaren 22ko 14/2022 Legean ere ez 

dela arautzen. Izan ere, lege horren 29. artikuluan ezartzen diren betebeharretan ez 

da ageri prestazio horiek jasotzen dituzten pertsonek errentamendu-kontratua Hiri 

Finken Errentamendu Kontratuen Erregistroan inskribatu behar dituztenik.  

 

4.- Errentamendu-kontratuak Euskal Autonomia Erkidegoko Erregistroan nahitaez 

inskribatu beharra Etxebizitzari buruzko uztailaren 18ko 3/2015 Legearen 

55. artikuluan (aurrerantzean, 3/2015 Legea) agintzen da.  

 

“ 55. artikulua.– Hiri Finken Errentamendu Kontratuen Erregistroa.  

 1.Euskal Autonomia Erkidegoko Hiri Finken Errentamendu Kontratuen 

Erregistroa sortzen da. Izaera administratiboa izango du eta etxebizitza-

gaietan eskumena duen Eusko Jaurlaritzako sailaren mende egongo da. 

Bertan inskribatu beharko dira Erkidegoko lurraldean kokatutako hiri-finken 

errentamendu-kontratu guztiak.” 

 
9  Azpimarratutakoa Arartekoarena da.  

3/2015 Legearen arabera hiri-errentamenduen kontratuak erregistroan inskribatu 

behar dira, baina betebehar hori errentatzaileari ezartzen dio. Arartekoaren ustez, 

legegileak errentarien betebeharren artean sartu nahi izan balu, berariaz adieraziko 

zuen.  

 

Legean aipatzen den erregelamendu-garapena 42/2016 Dekretuaren bidez egin zen 

(42/2016 Dekretua, martxoaren 15ekoa, fidantzak jartzeari eta Euskal Autonomia 

Erkidegoko Hiri Finken Errentamendu Kontratuen Erregistroari buruzkoa). 

 

Dekretuaren hitzaurrean bertan honako hau adierazten da: “Fidantza jartzeko 

eginbeharra eta hiri-finken errentamendu-kontratua Euskal Autonomia Erkidegoko 

Hiri Finken Errentamendu Kontratuen Erregistroan inskribatzekoa bi betebehar 

ezberdin dira, biak alderdi errentatzailearen eginbeharrak badira ere.” 

 

Geroago, 27. artikuluan, honako hau xedatzen da berariaz: “Kontratuen inskripzioa 

alderdi errentatzaileak eskatuta gauzatuko da, edo etxebizitza gaietan eskumena 

duen sailaren lurralde-ordezkaritzen ofizio bidez.” 

 

Gainera, 3/2015 Legeak honako hau ezartzen du arau-hauste arinei buruz 85. 

artikuluan: “i) Hiri-finkak errentan ematen dituzten pertsona edo entitateek 

errentamendu-kontratuak ez inskribatzea kontratu horientzat aurreikusitako 

erregistroan, hartarako betebeharra izanda.” 

 

Errentariak kontratua erregistroan inskribatzeko eska dezake 42/2016 Dekretuaren 

27.4 artikuluaren arabera, baina hori ez da betebeharra, baizik eta eskubidea edo 

bermea hiri-errentamenduen negozio juridikoan ahulentzat jotzen den 

alderdiarentzat. 

 

Izan ere, kontuan eduki behar da ezen, nahiz eta etxebizitzaren arloko araudian 

ezarri EAEn egiten diren errentamendu-kontratu guztiak Hiri Finken Errentamendu 

Kontratuen Erregistroan inskribatu behar direla, errentamendu-kontratuak 

baliozkoak direla eta ondorioak sortzen dituztela alderdiek adostasuna adierazten 

dutenetik. Kontratua inskribatu ez egoteak ez dakar berekin baliogabea izatea.  

 

Kexagileak eskubide hori erabil zezakeen eta kontratua erregistroan inskribatzeko 

eska zezakeen. Ostera, esan zioten etxebizitzaren jabeak egin behar zuela 

inskripzioa. Beste alde batetik, inskripzioaren frogagiria eskuratu zuenean, berehala 

bidali zuen Lanbidera.  

 

42/2016 Dekretuan onartzen zaion inskribatzeko eskubidea ez erabiltzeko arrazoia 

izan da errentaria errentatzailea baino ahulagoa dela, beste kasu askotan bezala.  

Arartekoaren ustez, pertsona batzuek arazoak dauzkate etxebizitza eskuratzeko 

(besteak beste, gizarte-prestazioren bat jasotzen duten pertsonek, atzerritarrek eta 

gutxiengo etniko eta kultural batzuetako pertsonek), eta arazo horiek aintzat hartu 

behar dira indarreko araudia interpretatzean, eta ahaleginak egin behar dira are 

eragozpen gehiago ez eransteko egungo higiezinen merkatu askean etxebizitza 

aurkitzeko ataza nekezari. Gainera, horretan oinarrituta, Arartekoak uste du alde 

batera utzi behar liratekeela etxebizitzarik ez duten familiek eskubide horiek 

erabiltzeko mugak, araudian ezarrita ez daudenak, hain zuzen ere. 

 

5.- Laburbilduta, Arartekoaren ondorioa da Lanbidek eman duen dokumentazio-

errekerimenduak ez daukala lege-babes nahikorik DSBEren eta EPOren araudian, 

eta ez dela ageri prestazio horiek jasotzeko eskubidea onartzeko bete beharreko 

baldintzen artean. Nolanahi ere, 42/2016 Dekretuak kontratuaren errentatzaileari 

ezartzen dio inskripzioaren betebeharra.  

 

Arartekoaren ustez, etxebizitzaren errentamendu-kontratua eta fidantzaren eta 

hileko errentaren ordainagiriak aurkeztuta, kexagileak behar bezala bete zuen 

2/2010 Dekretuan EPO jasotzeko eskatzen diren baldintzak.  

 

Horregatik ezin da ondorioztatu kexagileak ez duenik bete bi prestazioak jasotzea 

eragozten duen baldintzarik ez betebeharrik, eta, gainera, gogoan eduki behar da 

geroago aurkeztu duela errentatzaileak errentamendu-kontratua Bizilagunen 

inskribatu beharra bete duela frogatzen duen agiria.  

 

Azkenik, Arartekoaren iritziz, DSBE edota EPOren titularrek bizi diren etxebizitzaren 

errentamendu-kontratua erregistro horretan inskribatu behar dutela interpretatzeak 

berekin ekarriko luke ex novo sortzea araudian ezarrita ez dagoen betebehar bat, 

eta horrek are gehiago zailduko luke dagoeneko arazo handiak dauzkaten pertsona 

batzuek etxebizitza edukitzea.  

 

Arartekoak uste du errentariei, hau da, alokairu-kontratuetako alderdi ahulei, beste 

betebehar bat ezartzea errentatzaileak bere betebehar bat betetzen ez duenerako 

ez datorrela bat Euskadiko diru-sarrerak bermatzeko errentaren araudiaren 

izpirituarekin eta helburuarekin.  

 

Egindako gogoetak kontuan hartuta eta aipatu diren antzeko beste ebazpen 

batzuetan Arartekoak defendatu izan duen ildo beretik, otsailaren 27ko 3/1985 

Legeak –erakunde hau sortu eta arautzekoak– 11.b) artikuluan ezarritakoaren 

arabera, Arartekoak honako gomendio hau egin nahi dio Eusko Jaurlaritzako 

Enplegu eta Gizarte Politiketako Sailari: 

GOMENDIOA 

 

Kexagilearen diru-sarrerak bermatzeko errentaren eta etxebizitzarako prestazio 

osagarriaren ordainketaren etendura aztertzea, kontuan edukita araudian ez dela 

ezartzen prestazio horien titularrek etxebizitzaren errentamendu-kontratua 

inskribatu behar dutenik Hiri Finken Errentamendu Kontratuen Erregistroan, eta 

ondorioz prestazioen etendura mantentzeko ebazpena ere, hau da, 2020ko urriaren 

26ko ebazpena. 

 


